
“UNHA ANÁLISE CRÍTICA DO SISTEMA EDUCATIVO DE  EEUU.”  
 

Reflexións sobre o sistema educativo estadounidense a partires da 
experiencia de profesor visitante en California. 
 
  
 Durante o curso 2002-03 impartín clase de Matemáticas en secundaria 
nun instituto de Oakland (California), dentro do programa de Profesores Visitantes 
do Ministerio de Educación. Á luz desta experiencia, e da acumulada en 7 anos 
como docente de Física e Química en Galicia, tentarei neste artigo analizar 
críticamente diversos aspectos do sistema educativo norteamericano. A miña 
intención non é facer unha descripción exaustiva do citado sistema, xa que a 
información ao respecto é suficientemente abundante, senón tan só incitar á 
reflexión e á crítica, tanto entre os coñecedores do mesmo, como entre todos os 
vinculados ou interesados no feito educativo, coa esperanza de que poida 
contribuir ao debate que sobre o noso sistema parece actualmente reabrirse de 
novo. A poderosa influencia que a cultura estadounidense exerce a nivel mundial, 
e os seus notabilísimos logros a nivel universitario, fan que o seu sistema 
educativo sexa, quéirase ou non, unha referencia imprescindíbel á hora de realizar 
calquer estudio sobre a formación académica. A lexislación educativa do noso 
país non é, nin foi nunca, allea a esta influencia, polo que considero que o 
coñecemento, aínda que sexa somero, do sistema de EEUU  resulta, senon 
necesario, alomenos moi conveniente. Vaia por diante, sen embargo, o 
obviamente subxetivo das opinións aquí verquidas e o limitado da experiencia na 
que éstas se basean. 
 Para os non iniciados no sistema educativo norteamericano baste sinalar 
que éste dividese en catro etapas: kindergarten, primary school (1º- 5º), middle 
school (6º- 8º ) e high school (9º- 12º), que coinciden en duración e cronoloxía 
coas do antigo sistema español (pre-escolar, primeiro ciclo da EXB, segundo ciclo 
da EXB e  BUP-COU). Os diferentes estados da Unión teñen plenas competencias 
educativas, pero a autonomía das autoridades municipais (distritos) e de cada 
unha das escolas é moi grande, sendo a heteroxeneidade en tódolos aspectos a 
característica máis destacable do sistema escolar norteamericano. Esto, sobra 
decilo, dificulta aínda máis a inevitable xeralización propia de calqueira estudio das 
características do que aquí nos propoñemos. 
 Comenzaréi por comentar aqueles aspectos do  sistema que considero 
máis positivos: 

 
- O 90% do alumnado asiste ás escolas públicas (en España é o 

75%). A escola pública, índa que criticada e de calidade moi 
heteroxénea en función do entorno socioeconómico onde se ubica, 
percébese unánimemente como un dos fundamentos básicos da 
sociedade. Ocupa un lugar prominente nas preocupacións dos cidadáns 
e das institucións políticas, e non só porque, ao estar a sanidade  e 

moitos servicios públicos en mans privadas, se adique á educación a 
maior parte do orzamento das administracións rexionais e locais. 

 
- O equipamiento das escolas públicas é, polo xeral, moi alto, 

especialmente a nivel de instalacións deportivas (casi todas as High 
Schools contan con piscina, pabellón cuberto e pista de atletismo con 
céspede artificial) e tecnoloxías da información (abundan os 
ordenadores con acceso a internet, incluso en cada aula). Tanto os 
laboratorios, como la biblioteca, o aula de música, o comedor  ou o 
salón de actos adoitan ser enormes e estar ben dotados. Todos os 
alumnos dispoñen dunha “taquilla” onde gardar o seu material escolar  i 
efectos personais. As aulas soen ser grandes e estar profusamente 
decoradas pois, ao ser os alumnos quenes se desprazan de aula en 
aula, cada profesor ten a súa e trata de personalizar o seu entorno de 
traballo incorporando libros, fotografías, pósteres, plantas, material 
escolar e incluso  mobiliario, pagado todo esto do seu propio peto. 

 
- Os libros de texto son gratuitos para todo os alumnos, aos que se 

lles entregan en réxime de préstamo e deben devolvelos ao final do 
curso en perfecto estado ou abonalos si os perden ou deterioran. Todos 
os centros de cada distrito teñen os mismos textos para cada 
asignatura, pois son as autoridades locais quenes os elixen  entre os 
que ofertan as diversas editoriais.  

 
- A escola pública é absolutamente laica. Nen o curriculum de primaria 

nen o de secundaria contemplan ningunha hora lectiva para o 
adoctrinamento de ningunha confesión relixiosa.  A relixión permanece 
na esfera estrictamente privada, sen interferir no ámbito educativo máis 
aló dos símbolos (veos, crucifixos, etc.) que poidan portar  alumnos ou 
profesores de xeito individual. 

 
- Existen programas específicos para a inmersión lingüística e 

educativa dos alumnos inmigrantes, tanto no preescolar, coma na 
primaria ou na secundaria. No caso das nacionalidades con maior 
presencia no país (hispanos e chineses principalmente) contrátase 
incluso a profesores destes países cun bon nivel de inglés para impartir 
na lingua materna unha porcentaxe do curriculum que vai disminuindo 
segundo os alumnos van adquirindo destreza na nova lingua. Estes 
programas son moi criticados polos conservadores, partidarios do 
“English only”, aducindo que os resultados non xustifican  o seu elevado 
custo, mentres que a integración das novas xeracións de inmigrantes, 
sobre todo hispanos, segue a  ser conflictiva. Sen embargo, a maioría 
da sociedade norteamericana parece moi consciente de que na 
educación está a chave da loita contra os problemas de marxinalidade e 
delincuencia da mocidade das minorías étnicas. 

Desglosarei  a continuación os que, dende  o meu persoal punto de 
vista, son los principais problemas que acucian o sistema educativo dos 
EEUU: 

 
- A heteroxeneidade de presuposto, dotación e alumnado das 

distintas escolas dunha misma localidade. En EEUU a poboación 
vive completamente segregada en barrios según  a súa orixe étnica ou 
nacional provocando que a maioría dos alumnos de cada escola 
pertenzan só a un ou dous dos diversos grupos raciais. Deste modo, o 
alumnado máis conflictivo e con máis problemas de aprendizaxe (que 
se corresponde, como é sabido, coas comunidades máis pobres, que 
son a afroamericana e a hispana) vese recluido en centros “ghetto”, 
normalmente peor dotados, onde o nivel académico é moi baixo e os 
alumnos carecen completamente de referentes de bon comportamento 
entre os seus compañeiros de aula. Esto é especialmente grave nos 
centros que acollen  inmigrantes hispanos, pois  o seu desexo de 
integrarse na nova sociedade levaos a non respetar aos seus 
proxenitores e a imitar comportamentos e valores dos únicos nativos 
que comparten con eles o espacio urbán e escolar: os afroamericanos, 
quen, en moitos casos, adoptan actitudes antisociais como resposta á 
marxinación á que os somete a sociedade blanca, pechando así un 
círculo vicioso marxinación->drogas->delincuencia->marxinación  moi 
difícil de romper. Sirva como dato que un de cada tres varóns adultos 
afroamericanos está ou estivo na cadea, maioritariamente por delitos 
asociados co consumo de estupefacientes.  

 A solución a este grave problema non é en absoluto sinxela, xa 
que  pasaría por desplazar alumnado duns barrios a outros, o que, 
ademáis de gravoso para o sistema e molesto para os estudiantes, 
xeraría o rexeitamento xeralizado da maioría dos membros de todas as 
comunidades étnicas, moi recelosas, por non decir xenófobas, na sua 
relación cas demáis comunidades. 

 
- A excesiva diversidade nos currículums e estructuras educativas, 

dada a autonomía de cada distrito e cada escola para fixar criterios de 
promoción, de repetición de asignaturas, de programación de cursos, 
esixencias para a obtención do título, distribución horaria de materias, 
etc. A esta heteroxeneidade súmase a elevada “electividade” do 
currículum de secundaria, que  lles permite aos alumnos cursar  moitas 
das asignaturas prácticamente na  orden que desexen, en moitos casos 
sen as restriccións derivadas da progresividade e conexión dos 
contidos, e sen establecer unha orientación global (científica, 
humanística, artística, etc.) dos estudios realizados. 

Todo esto configura unha estructura certamente complexa (aos 
nosos ollos case que anárquica nalgúns casos) que responde a unha 
concepción da “liberdade” moi propia deste país, onde as regulacións 
gubernamentais son contempladas por moitos como intromisións que a 
coartan. Así, ata fai menos de duas décadas, as autoridades educativas 

de cada Estado non fixaran siquera uns obxetivos mínimos por materia 
para o final da secundaria. No  caso de California, ata o ano pasado 
non se empezaron a aplicar exámenes externos, tipo reválida, para 
obter o título de secundaria, bastando para elo con aprobar as 
asignaturas que cada distrito establecía como obligatorias (cómpre ter 
en conta que é cada universidade a que selecciona ó seu alumnado en 
base ás calificacións escolares ou a un exame de ingreso; nas 
universidades privadas existe ademáis un filtro económico 
importantísimo pois a matrícula ten un prezo desorbitado). Estes 
exámenes de reválida non se realizan ó final do último curso, senón que 
os alumnos realizan o examen de cada materia á metade do curso 
seguinte ó que a cursaron. As razóns pedagóxicas non semellan moi 
claras, namentras que o trastocamento da rutina normal do curso nas 
datas dos exámenes estatales é enorme. Hai que sinalar que a 
implantación destes exámenes, motivada polo baixísimo nivel 
académico medio detectado en numerosos estudios ao longo de varios 
anos, contou ca oposición frontal non só dos alumnos (non afeitos a 
seren avaliados de forma regular mediante exámenes, senón só a 
partires do traballo diario na aula e dos deberes e traballos 
extraescolares), senón tamén dos pais (que os ven como unha 
cortapisa máis para que os seus fillos accedan á educación superior) , 
e, curiosamente, e tamén de bastantes profesores, temerosos de que  
os malos resultados do seu alumnado poidan traducirse na perda de 
prestixio profesional e, por conseguinte, do seu posto de traballo. 

Como consecuencia desta enorme electividade, non existe a 
figura de “grupo” ou “curso”, pois a maioría das clases ou asignaturas 
contan con alumnos de diferente “antigüedade ” no centro. Esto fai que 
non exista tampouco un “profesor-titor” do grupo nen sesións de 
avaliación do mesmo, co que o coñecemento de cada profesor sobre 
cada alumno é sempre limitado e parcial. Deste xeito, a comunicación 
cos pais ten lugar sempre a nivel de cada profesor individualmente, sen 
posibilidade de recabar unha visión global do comportamento e do 
rendemento académico do alumno. As tarefas de asesoramento e 
mediación cos alumnos, propias do profesor-titor no sistema español, 
son realizadas no sistema norteamericano polos “counselors” 
(orientadores). Cada orientador ten asignados entre 100 e 200 alumnos, 
a quenes controla  a súa asistencia, aconsella na elección de 
asignaturas, actividades extraescolares, etc. Os “counselors” son 
persoal con certa experiencia docente pero sin horario adicado á 
mesma, co que o seu coñecemento dos alumnos é moi limitado, non só 
polo elevado número que teñen ó seu cargo, senón porque, a diferencia 
dos titores no noso país, non comparten tempo na  aula con eles.  

 
- A preparación pedagóxica dos profesores norteamericanos é moi 

limitada, pois non existe formación universitaria específica para impartir 
en primaria, semellante á carreira de Magisterio en España, nen de 
cursos específicos para impartir en secundaria, nen siquera ao xeito do 

paupérrimo CAP español. En EEUU calquer licenciado  en calquera 
especialidade pode traballar como profesor de primaria, sen máis que  
superar un sinxelo examen de comprensión e expresión escrita e 
matemáticas elementais. Para ser profesor de secundaria de una 
asignatura concreta, o único requisito adicional ao citado examen é ter 
cursado na carreira algunhas asignaturas relacionadas coa materia a 
impartir. Esta é a razón pola que profesores visitantes españois de 
secundaria son asignados a unha asignatura distinta á da súa 
especialidade, a primaria ou incluso a preescolar, dependendo das 
necesidades de personal do distrito. 

A formación do profesorado estadounidense acádase 
básicamente mediante cursiños semanais obligatorios, incluidos no 
horario laboral despois do período lectivo ou en días de vacacións dos 
alumnos. A vantaxe deste sistema é  o seu carácter continuo durante 
toda a carreira profesional do docente, pero as súas graves 
desavantaxes son a súa inespecificidade por asignaturas e por 
antigüidade ou formación previa do profesorado e a completa 
arbitrariedade da súa temática, xa que ésta é seleccionada pola 
dirección de cada centro con escasa coordinación co distrito ou con 
outros centros. En xeral, a maioría destas charlas semanais son de 
reducido interese práctico para o claustro, que se achega a elas con 
desgana e resignación, obtendo pobre ou nulo aproveitamento. 

 
- A metodoloxía pedagóxica  baseada no “aprender xogando” 

imperante en todo-los niveis, incluso na secundaria, que poidera, tal 
vez, estar relacionado coa atracción polo espectáculo e o entretemento 
que demostra  de xeito habitual a sociedade estadounidense. Estas 
tendencias pedagóxicas son, ao meu persoal xuizo, en gran medida 
responsables do baixísimo nivel académico dos estudiantes 
norteamericanos de secundaria, xa que, se ben resulta obvio que poden 
ser fundamentais na motivación dos alumnos, sobre todo en etapas 
iniciais, a súa efectividade para o aprendizaxe de determinadas 
materias como o álxebra ou os idiomas é moi limitada. A memorización 
está case que proscrita e, sen embargo, ao noso entender semella o 
único medio de abordar o aprendizaxe de cuestións tan básicas coma 
as táboas de multiplicar, o vocabulario nun idioma ou a cronoloxía dos 
sucesos históricos. A práctica repetitiva e o exercicio da abstracción son 
tamén despreciados por pouco didácticos, pois enténdese que o 
alumno só lembrará aquelo que lle sexa divertido ou útil en primeira 
instancia.  

No sistema educativo de EEUU, a adquisición de 
coñecementos e cultura mediante o estudio, tal como se entende en 
España e outros países europeos e asiáticos, semella postergada aos 
catro anos de licenciatura universitaria, na cal, mantendo os principios 
de elevada electividade, os alumnos obteñen a titulación nunha 
determinada especialidade tendo cursado a maioría das asignaturas 
sobre materias pouco ou nada relacionadas ca mesma. É nos estudios 

doctorais onde profundizarán na súa especialidade, pero centrándose 
case que exclusivamente nun eido moi particular da mesma. Discutir a 
idoneidade deste modelo educativo ou as vantaxes e inconvenientes 
que ofrece fronte ao español ou ao doutros países excede os límites 
deste artigo. Se ben  os seus éxitos a nivel universitario son patentes, a 
tenor das medidas adoptadas en diversos estados, semella evidente 
que aos seus propios dirixentes educativos non lles satisfacen  os seus 
resultados a nivel de secundaria. (É necesario destacar aquí que, nos 
últimos estudios internacionais realizados entre os 32 países da OCDE, 
os resultados obtidos polos estudiantes españois de secundaria 
empeoraron, situándose por vez primeira prácticamente ó nivel dos 
estadounidenses, por baixo do posto nº20, moi lonxe de Finlandia, 
Corea e Xapón). 

A implantación dos obxetivos mínimos de cada etapa e dos 
exámenes de reválida pretenden correxir e mellorar estes resultados, 
pero chocan, non só coa metodoloxía lúdico-didáctica en boga entre os 
docentes e administradores, senón tamén co obstáculo da falla de 
“cultura do exame” entre os alumnos e profesores norteamericanos. 
Mostra do papel pouco relevante asignado ata o de agora ó examen (e 
por ende á memorización e á práctica repetitiva de exercicios) no 
sistema educativo norteamericano é o feito de que os alumnos que non 
superan unha asignatura durante o curso regular, poden facelo de xeito 
automático asistindo diariamente á chamada “escola de verán” de esa 
asignatura, impartida no propio centro durante xullo e agosto por 
profesores contratados ex-profeso, sen ter que aprobar ningún tipo de 
examen ó final da mesma.  

Este peculiar “cursiño acelerado estival”, é, ó meu parecer, 
completamente pernicioso para o desenvolvemento da capacidade de 
traballo dos estudiantes, quen, cando unha asignatura lles esixe un 
esforzo maior do que acostuma, adoitan abandoala completamente, 
confiados en que a superarán no verán con menor dificultade e sen 
exame algún. Para evitar a debacle absoluta que podería supoñer este 
sistema, a maioría dos centros limita a dúas o número anual de 
asignaturas que se poden aprobar mediante escola de verán. Sen 
embargo, para o resto de asignaturas suspensas algúns centros non 
ofrecen ningunha posibilidade de repetición ou rematriculación nas 
mesmas asignaturas en anos posteriores, co  que os alumnos non só 
nunca repiten curso, senón que, ao non ter na práctica “asignaturas 
pendentes”, nunca son obrigados a recuperar os déficits conceptuais 
adquiridos en cursos anteriores e que, en moitas asignaturas, os 
incapacitarán para a aprendizaxe regular de novos conceptos. 
 

- O idioma extranxeiro só se introduce na secundaria, e non adoita  
ser obrigatorio cursalo máis de tres anos. É unha obviedade dicir  que a 
idade tan tardía na que se inicia a aprendizaxe e o carácter lúdico desta 
fan que o nivel medio dos alumnos ao final dos tres cursos sexa en 
xeral moi deficiente. A asignatura de lingua extranxeira considérase 

unha “maría”  e  a súa utilidade é constantemente cuestionada polos 
alumnos, que sobrevaloran a preponderancia mundial do inglés, 
descoñecendo incluso na súa maioría qué países son anglófonos e 
cales non, dado que, lóxicamente, en EEUU os inmigrantes de todos os 
países exprésanse públicamente en inglés. 
 

- O militarismo da sociedade americana é fomentado na educación,  
coa presencia no currículum de secundaria dunha asignatura de 
formación militar, denominada J.O.R.T.C. (“reclutamento xuvenil”), que 
os alumnos poden elixir no lugar da Educación Física. Esta materia é 
normalmente impartida por militares na reserva. Tanto eles coma os 
alumnos visten uniforme militar certos días do mes e acoden vestidos 
con él ó resto das clases. Cando no centro se realiza algunha 
actividade, as celebracións a miudo inclúen un desfile-espectáculo 
militar por parte dos alumnos de J.O.R.T.C. uniformados, portando 
armas simbólicas de madeira. Os alumnos de formación militar de cada 
escola desfilan tamén nas celebracións da localidade que se organizan 
con motivo do día da independencia, o día dos presidentes fundadores 
ou o día dos veteranos de guerra entre outros. Esta exacerbación dos 
valores militares na escola e dende idades tan novas pode resultar 
chocante aos ollos dun europeo, pero é contemplado con naturalidade  
e ata con orgullo polos norteamericanos, afeitos sen dúbida ao papel 
tan importante que as guerras desempeñaron  na súa breve historia. 
 

- A dirección dos centros está totalmente desvinculada da docencia, 
non só porque se adica exclusivamente ás tarefas de organización e 
control sen ningún tempo adicado á docencia, senón porque aos postos 
directivos accédese superando cursos de capacitación sen requerirse 
experiencia docente. Aínda que a maioría exerceron como profesores 
certo tempo, algúns proveñen directamente da empresa privada ou 
tiveron un contacto breve e tanxencial co mundo educativo. O director é 
elexido “a dedo” polo “superintendente” (máxima autoridade educativa 
do distrito) e o director selecciona aos seus axudantes do mesmo xeito. 
Esta desvinculación do equipo directivo coa docencia paréceme un 
tremendo erro, pois o seu papel no centro non se limita as tarefas 
administrativas, senón que avalían aos profesores na súa aula mentres 
imparten clase e danlles directrices pedagóxicas que deben seguir se 
queren conservar o seu posto de traballo, xa que é o director quen 
contrata e despide ao profesorado segundo  o seu persoal criterio. 

A avaliación dos profesores é obrigatoria durante os primeiros 
anos de profesión. Consiste en que, tres veces no ano, un membro do 
equipo directivo asiste (previa cita) a unha clase e valora a laboura 
didáctica do docente. Para elo cubre un formulario ao efecto que atende 
dende aspectos pedagóxicos e organizativos ata a decoración da aula, 
pero centrándose sobre todo en “medir” o grado de implicación e 
motivación que o profesor logra nos seus alumnos nas actividades da 

aula, sen importar tanto a adecuación destas ao currículum nen o 
cumprimento do temario do curso.  

Os profesores veteranos non soen ser avaliados formalmente a 
non ser que se esperten dúbidas sobre a súa laboura, pero é habitual 
que os membros da dirección, sen previo aviso, visiten as aulas e 
asistan ás clases alomenos unha vez por curso. Non obstante, non se 
require unha avaliación formal negativa para non ser renovado. Basta 
cun informe negativo da dirección cunha vaga xustificación ante a que o 
afectado e o sindicato pouco poden facer legalmente. Esta gran 
discreccionalidade no despido provoca que todo o profesorado intente a 
toda costa manter  unha boa relación co director, evitando calquer 
conflicto ou crítica directa, pois elo constitúe a mellor garantía de 
estabilidade laboral. Este sistema de dirección tan persoalizado, no que 
ademáis a opinión democrática do claustro non é nen siquera 
consultada para casi ningunha decisión importante, se ben reduce o 
desdén  dalgúns traballadores, é campo estercado para actitudes de 
amiguismo, favoritismo e servilismo. 
 

-  A tarefa docente non ten a consideración laboral que merece. Non 
se entende doutro modo que o horario sexa de 25 horas lectivas 
semanais, máis 5 h. presenciais obrigatorias de preparación de clases, 
2 h. de formación e varias horas “extra” de actividades “voluntarias” de 
diversa índole. Esta intensa adicación pretende compensarse cun 
salario comparativamente superior ao español, pero moi inferior ao 
doutras actividades do sector empresarial que requeren igual 
preparación.  Así, non é extrano que poucos titulados superiores, 
especialmente da área centífico-tecnolóxica, se interesen pola carreira 
docente e que, polo tanto, as autoridades educativas se vexan 
obrigadas a “importar” profesores europeos, mexicanos e asiáticos 
(sobre todo filipinos) para cubrir a prantilla das escolas máis conflictivas, 
que normalmente están situadas nos barrios afroamericanos e 
“chicanos”. 

Ao meu entender, un horario lectivo máis reducido, en torno das 
15 h. semanais (seguido lóxicamente dun recorte salarial proporcional) 
redundaría nunha sensible mellora da calidade educativa sen elevar 
prácticamente o gasto educativo. Moitas persoas alleas á docencia non 
conseguen entender que unha hora nun aula esixe un esforzo 
intelectual e físico, de atención e interacción ininterrumpidas con 20 o 
30 nenos ou rapaces, superior ao doutras actividades nas que, aínda 
que se requira igual concentración, non é necesario falar continuamente 
fronte a un auditorio numeroso e a cotío pouco receptivo.   
 

- O profesorado é o elemento máis débil e peor tratado polo sistema 
educativo norteamericano. Atópase enormemente presionado por  
tres frontes: o alumnado, os pais e a dirección. Dende a miña persoal 
perspectiva, é aquí onde reside a clave do escaso éxito deste sistema 
educativo. Nos EEUU, excepto en familias desestructuradas ou de 



“Unha análise crítica do sistema educativo de EEUU”  Francisco Rañal Loureiro 

 9

inmigrantes non familiarizados co sistema educativo, os pais soen estar 
moi pendentes da evolución escolar dos seus fillos. Este feito, 
aparentemente positivo, non o é tanto ao ter en conta que apoian e cren 
incondicionalmente ós seus vástagos e, si éstes non acadan bos 
resultados académicos, tenden a buscar responsabilidades no profesor 
antes que no seu fillo. Os pais poden presentarse na aula de improviso 
e asistir ás clases. Non habería nada que obxetar a elo se non fora 
porque normalmente só o fan para criticar o traballo do docente e 
demandarlle unha atención máis persoalizada ao seu descendente. O 
profesor debe evitar todo conflicto cos pais, pois éstes, se as súas 
demandas non son atendidas, acostuman buscar  o apoio inmediato da 
dirección, o cal pode supoñer un demérito que pode afectar 
negativamente á avaliación do profesor e a súa renovación para o 
vindeiro curso. Lóxicamente, os alumnos son sabedores dende pronta 
idade do poder indirecto que posúen sobre o profesor e non dubidan en 
utilizalo en canto se lles contraría o máis mínimo. Aos nosos ollos 
resulta  cando menos extrana a relación que manteñen a maioría dos 
profesores norteamericanos cos seus alumnos, incluso na secundaria, 
pois adoitan  premialos na aula con lápices, material escolar, doces e 
ata entradas a espectáculos. Tamén é común que varias veces no ano 
os profesores organicen festas con pizzas, barbacoas ou excursións 
correndo con todos os gastos.  Esto está institucionalizado ata tal punto 
que, no imposto sobre a renda, existe un apartado de deducción 
específico para os profesores por este motivo.  

É así comprensible que moitos profesores, por unha sinxela 
cuestión de supervivencia no sistema, decidan reducir drásticamente as 
súas esixencias académicas, adiquen as súas clases a actividades 
lúdicas e otorguen calificacións elevadas a todos os seus alumnos, pois 
só neste caso evitarán conflictos con pais e administradores. As 
autoridades educativas estatais e federais, dados os malos resultados 
acadados polos alumnos nos test externos, decatáronse deste 
fenómeno de “hinchado de notas” e pretenden correxilo cos exámenes 
de reválida e outros “programas de seguemento de resultados” en 
colaboración con universidades e institucións públicas e privadas. Estes 
programas (como o ACESS da universidade de Berkeley no distrito de 
Oakland para a asignatura de Matemáticas) soen consistir na 
elaboración dunha programación cronolóxica do temario dunha ou 
varias asignaturas. Todos os profesores do distrito deben tentar  de 
seguir este cronograma e todos os alumnos do mesmo son sometidos a 
exámenes externos periódicos para medir o seu nivel e comparalo entre 
centros e entre profesores. A aplicación destes programas depende 
sempre das disponibilidades orzamentarias e o seu efecto é moi 
limitado, xa que a súa influencia sobre o profesorado é moi inferior á 
que exercen pais e administradores. Éstes, que son quen en última 
instancia deciden sobre a continuidade laboral do docente, 
normalmente non prestan moita atención a estes programas, valorando 



“Unha análise crítica do sistema educativo de EEUU”  Francisco Rañal Loureiro 

 10

máis a boa relación co profesor e a ausencia de conflictos deste con 
alumnos e pais.  

A efectividade dos exámenes externos de reválida está aínda 
por ver, pois a súa implantación foi moi recente e todavía non houbo 
alumnos que quedaran sen titulación por non superar ditos exámenes. 
Só enton, se a decisión das autoridades educativas se mantén firme e 
soporta as presións internas e externas, pode que comece a cambiar a 
cultura educativa do país. 
 
 
 Podemos concluir pois que o sistema educativo dos EEUU a 
nivel de ensinanza obrigatoria ven ofrecendo pobres resultados a 
pesares da importante inversión pública que nel se realiza. As causas 
son múltiples e variadas pero, ao meu xuizo, lograríanse melloras 
notables se a posición do profesor se reforzase e se se producira unha 
reorientación do plantexamento pedagóxico cara un maior 
protagonismo do examen na avaliación dos alumnos. A baixa esixencia 
escolar, lonxe de favorecer ás clases sociais baixas, perpetúa  a súa 
incultura, dado que o acceso á educación superior está suxeto a un 
filtro económico insalvable para elas. Cabe entón preguntarse se  de 
verdade existe un interés real das autoridades en cambiar este sistema 
que mantén o “statu quo” político e social, alonxándoo do ideal da 
meritocracia ao que toda sociedade debera aspirar. 
 
 


